
BAB 10 
 

POTENSI DAN CABARAN PENGGUNAAN CHATGPT DALAM 
PENGAJARAN DAN PEMBELAJARAN BAHASA ARAB 

 
Wazzainab Binti Ismail1, Zati Azmina Binti Jaafar1, Hibriyatul Rifhan Abu Bakar1, Ilyani Syiham 

Muhammad2, Noor Anida Awang3   

 

1Universiti Islam Selangor (UIS) 
2Universiti Islam Antarabangsa Malaysia (UIAM) 

3Universiti Sultan Zainal Abidin (UniSZA) 

 
Abstrak 

 
ChatGPT adalah model AI yang dibangunkan oleh Open AI yang kini menjadi medium penting 
pemerolehan dan pemprosesan maklumat. Kajian ini bertujuan mengkaji potensi dan cabaran 
ChatGPT dalam pengajaran dan pembelajaran bahasa Arab. Kajian secara kualitatif ini adalah 
dengan mengumpul maklumat berkaitan pandangan dan persepsi beberapa orang pensyarah di 
Universiti Islam Selangor (UIS), Universiti Islam antarabangsa Malaysia (UIAM) dan Universiti 
Sultan Zainal Abidin (UniSZA). Persepsi pensyarah semasa dan sepanjang sesi pengajian secara 
formal dan tidak formal dianalisis untuk melihat potensi dan cabaran ChatGPT dalam pengajaran 
dan pembelajaran bahasa Arab. Hasil kajian akan disenaraikan dan disusun sebagai panduan asas 
para tenaga pengajar bahasa Arab untuk dimanfaatkan demi kecemerlangan pedagogi dan 
penguasaan pelajar dalam bahasa Arab. Terdapat pelbagai potensi dan cabaran ChatGPT yang 
menggesa para pensyarah untuk menyusun strategi pengajaran bahasa Arab agar pelajar mampu 
memanfaatkan wadah intelek penting ini.   
  
Kata kunci: ChatGPT, potensi, cabaran, pengajaran dan pembelajaran, bahasa Arab. 

 
 
PENGENALAN 

  
Kemajuan teknologi kecerdasan buatan (AI) telah membawa perubahan besar dalam dunia 
pendidikan. ChatGPT, yang dibangunkan oleh OpenAI, merupakan antara alat AI yang semakin 
meluas penggunaannya dalam pelbagai bidang, termasuk pendidikan. Dalam konteks pembelajaran 
bahasa Arab, ChatGPT berpotensi menjadi medium sokongan penting kepada pelajar dan 
pensyarah dalam meningkatkan penguasaan bahasa, terutamanya dari segi perbendaharaan kata, 
struktur ayat, dan kefahaman teks. Namun, penggunaannya juga hadir dengan pelbagai cabaran 
yang perlu diteliti secara kritikal.  
 
SOROTAN LITERATUR 
 
Perkembangan kecerdasan buatan (AI) telah mengubah landskap pedagogi bahasa, terutama dalam 
pengajaran bahasa kedua dan asing. ChatGPT, sebagai salah satu produk AI generatif, semakin 
banyak digunakan sebagai alat bantu dalam pembelajaran bahasa kerana keupayaannya 
memberikan maklum balas segera, membimbing penulisan, dan memperkaya kosa kata pelajar 
secara interaktif. Menurut Alamer (2023), penggunaan AI dalam pembelajaran bahasa mampu 
memperkukuh pengalaman pembelajaran melalui ciri-ciri penyesuaian kandungan, analisis 
keperluan pelajar, dan respons segera yang meningkatkan kefahaman.  
 Dalam konteks pembelajaran bahasa Arab, Suleiman (2022) menekankan bahawa teknologi 
AI berpotensi mengatasi beberapa halangan pembelajaran seperti kekangan masa, sumber rujukan, 

dan keperluan bimbingan secara individu. Dalam kajian oleh Rashid dan Asim (2023), ChatGPT 
digunakan sebagai tutor maya yang membantu pelajar dalam menyemak ayat, menerjemah, dan 
memberi penjelasan tatabahasa. Walau bagaimanapun, kajian tersebut turut menyorot kelemahan 
utama iaitu penggunaan struktur bahasa yang terlalu literal serta kurang ketepatan dalam konteks 
budaya dan nahu bahasa Arab. 

Kajian oleh Jwaifell dan Gasaymeh (2022) menunjukkan bahawa AI dapat memotivasi 
pelajar bahasa Arab untuk berinteraksi dengan teks, namun terdapat kebimbangan terhadap 
kebergantungan pelajar kepada teknologi tanpa usaha memahami aspek linguistik secara 
mendalam. Seterusnya, kajian oleh Boudadi dan Ouchtou (2023) menyarankan bahawa teknologi 
AI seperti ChatGPT boleh menjadi alat pelengkap dalam pembelajaran bahasa asing jika digabung 
secara seimbang dengan strategi pengajaran berpusatkan pelajar, terutama dalam kelas dengan 
pelbagai tahap penguasaan. 

Namun begitu, beberapa penyelidik seperti Ahmad dan Hameed (2021) memberi amaran 
bahawa tanpa panduan dan etika yang jelas, penggunaan AI boleh menjejaskan integriti akademik 
pelajar melalui isu seperti plagiat automatik, jawapan tanpa kefahaman mendalam, dan penurunan 
kemahiran penulisan asli. Secara keseluruhan, dapatan literatur menunjukkan bahawa ChatGPT 
berpotensi tinggi dalam menyokong pembelajaran bahasa, termasuk bahasa Arab, namun 
memerlukan perancangan pedagogi dan kawalan etika yang teliti untuk memastikan keberkesanan 
dan kesahihannya dalam konteks pendidikan tinggi. 

Salah satu potensi utama ChatGPT ialah keupayaannya untuk menyediakan pembelajaran 
yang dapat disesuaikan mengikut tahap kemahiran serta keperluan pelajar. Ini sangat membantu 
dalam pembelajaran Bahasa Arab, khususnya apabila pelajar mempunyai tahap penguasaan yang 
berbeza, contohnya dari aspek kosa kata, tatabahasa, pemahaman ayat mahupun kemahiran 
menulis. ChatGPT membolehkan pelajar bertanya soalan, mendapatkan penjelasan serta membina 
ayat berdasarkan struktur yang betul, sekaligus membina keyakinan dalam penggunaan Bahasa 
Arab. Selain itu, ChatGPT juga berupaya menjadikan proses PdP Bahasa Arab lebih interaktif dan 
menyeronokkan. Interaksi pelajar dengan AI secara tidak langsung menggalakkan pembelajaran 
kendiri dan aktif di samping dapat meningkatkan motivasi pelajar (Ali & Jaffri, 2024; Mizan & 
Norman, 2024). 
 Potensi ChatGPT turut terserlah dalam aspek penulisan dan tugasan di mana ChatGPT 
dapat memberikan sokongan yang signifikan kepada pelajar dalam membina struktur ayat yang 
betul, memilih kosa kata yang tepat, serta memperkaya gaya bahasa mereka. Ini sangat bermanfaat 
bagi pelajar yang menghadapi kesukaran dalam menghasilkan teks Bahasa Arab yang gramatis, 
sekali gus membantu pelajar meningkatkan mutu penulisan akademik terutamanya bagi pelajar 
bukan penutur jati. 

Dari sudut pengajaran pula, ChatGPT boleh digunakan sebagai alat bantu yang efektif 
dalam penyediaan bahan pengajaran. Contohnya guru boleh menggunakan AI untuk menjana 
pelan pengajaran, soalan latihan, atau dialog latihan secara segera dan fleksibel. Ini mengurangkan 
beban kerja guru dan membolehkan mereka menumpukan kepada aspek pedagogi yang lebih 
mendalam. Walaupun teknologi AI ini menyediakan pelbagai kemudahan, ia tidak bertujuan untuk 
menggantikan peranan guru. Sebaliknya, AI harus dilihat sebagai alat pemangkin kepada pedagogi 
yang lebih dinamik, manakala guru tetap memainkan peranan penting dalam memastikan 
kesahihan maklumat dan menyuntik nilai serta konteks budaya ke dalam proses pembelajaran. 
Justeru, penggunaan ChatGPT perlu disepadukan dengan kecerdasan manusia agar tidak 
menjejaskan objektif pendidikan Bahasa Arab secara menyeluruh. 

Secara keseluruhannya, integrasi AI dalam pengajaran dan pembelajaran Bahasa Arab 
berpotensi besar untuk meningkatkan penguasaan pelajar dari segi bahasa, pemikiran kritis, dan 
kemahiran menyelesaikan masalah. Ia turut menyokong pembelajaran secara kendiri dan fleksibel, 
menjadikan proses PdP lebih bersifat pembelajaran sepanjang hayat. Potensi ini wajar diterokai 
secara strategik dengan memastikan penggunaan yang berpandu, etika, dan disokong oleh 
infrastruktur teknologi yang mencukupi (Daud et al., 2024). 

Kesimpulannya, penggunaan ChatGPT dalam PdP Bahasa Arab menawarkan pelbagai 
potensi yang dapat meningkatkan penguasaan bahasa, membina keyakinan pelajar, dan menyokong 
inovasi pengajaran. Namun demikian, pelaksanaan integrasi teknologi ini hendaklah dilakukan 
dengan penuh pertimbangan, berlandaskan etika, dan sejajar dengan objektif kurikulum serta 
budaya pendidikan tempatan. 

 
OBJEKTIF KAJIAN  
 
Kajian ini bertujuan untuk: 
i. Mengkaji potensi penggunaan ChatGPT dalam pengajaran dan pembelajaran bahasa Arab. 
ii. Menganalisis cabaran-cabaran yang dihadapi oleh pensyarah dan pelajar dalam menggunakan 

ChatGPT. 
 
METODOLOGI KAJIAN  
 
Kajian ini menggunakan pendekatan kualitatif dengan kaedah temu bual separa berstruktur. 
Responden terdiri daripada pensyarah bahasa Arab dari tiga institusi iaitu Universiti Islam Selangor 
(UIS), Universiti Islam Antarabangsa Malaysia (UIAM) dan Universiti Sultan Zainal Abidin 
(UniSZA). Data dianalisis menggunakan pendekatan analisis tema.  
 
DAPATAN KAJIAN  
 
Dapatan yang diperoleh dalam kajian yang dijalankan adalah berdasarkan kepada soalan-soalan 
temubual yang diolah mengikut tema-tema berikut;  
 
Tema 1: Tahap Pengetahuan dan Pengalaman Menggunakan ChatGPT 
 
Tema ini bertujuan untuk mengenal pasti sejauh mana pensyarah mengetahui dan telah 
menggunakan ChatGPT dalam konteks akademik. Contoh-contoh soalan adalah; (a) Sejauh mana 
Tuan/Puan mengetahui tentang ChatGPT dan fungsinya? dan (b) Pernahkah Tuan/Puan 
menggunakan ChatGPT dalam pengajaran bahasa Arab? Jika ya, dalam konteks apa? 
 
 Tema 2: Potensi ChatGPT dalam Pengajaran dan Pembelajaran Bahasa Arab 
 
Tema ini bertujuan untuk menilai pandangan pensyarah tentang kekuatan dan kelebihan ChatGPT 
dari segi pedagogi. Contoh-contoh  soalan adalah: (a) Pada pandangan Tuan/Puan, apakah potensi 
utama penggunaan ChatGPT dalam meningkatkan kemahiran bahasa Arab pelajar? (b) 
Bagaimanakah ChatGPT boleh membantu dalam aspek seperti kosa kata, penulisan, atau 
tatabahasa Arab? 
 
 Tema 3: Cabaran Penggunaan ChatGPT dalam Pendidikan Bahasa Arab.  

 
Tema ini bertujuan untuk meneliti kebimbangan, halangan, dan kesan negatif yang mungkin timbul 
daripada penggunaan AI. Contoh-contoh soalan adalah: (a) Apakah cabaran utama yang 
Tuan/Puan hadapi atau jangka berlaku jika pelajar terlalu bergantung kepada ChatGPT? (b) 
Adakah Tuan/Puan pernah mengesan penggunaan ChatGPT yang tidak sesuai atau melanggar 
etika akademik? 

Tema 4: Panduan, Etika dan Polisi Penggunaan ChatGPT 
 
Tema ini bertujuan untuk Memahami keperluan kepada dasar atau garis panduan dalam 
penggunaan AI. Contoh-contoh soalan adalah: (a) Adakah institusi Tuan/Puan mempunyai garis 
panduan atau dasar rasmi berkaitan penggunaan AI dalam pengajaran? (b) Pada pandangan 
Tuan/Puan, apakah garis panduan etika yang perlu digariskan untuk penggunaan ChatGPT secara 
bertanggungjawab? 
 
Tema 5: Strategi dan Cadangan Penambahbaikan 

 
Tema ini bertujuan untuk Meneroka cadangan pensyarah untuk penggunaan ChatGPT secara lebih 
efektif dalam pengajaran. Contoh soalan adalah: (a) Bagaimana Tuan/Puan mencadangkan 
penggunaan ChatGPT disepadukan dalam Rancangan Pengajaran Harian (RPH)? Apakah latihan 
atau sokongan yang Tuan/Puan perlukan bagi meningkatkan keberkesanan penggunaan ChatGPT 
dalam bilik darjah?  
 Sehubungan itu, berdasarkan kepada tema dan soalan-soalan yang telah dinyatakan, maka 
dapatan yang terhasil adalah sebagaimana dalam jadual di bawah.  
  

Jadual 1: Dapatan Berdasarkan Tema dan Subtema 
 

Tema Utama Subtema/Kategori Dapatan Utama Petikan Responden 

1. Tahap 
Pengetahuan dan 
Pengalaman 

Pendedahan awal 
terhadap ChatGPT 

Sebahagian besar responden 
mengetahui ChatGPT 
melalui media sosial dan 
pelajar 

“Saya mula tahu tentang 
ChatGPT dari pelajar 
yang guna untuk siapkan 
tugasan.” (R1) 

Kekerapan 
penggunaan 

Ada yang menggunakan 
secara berkala dalam 
penyediaan bahan mengajar 

“Saya guna untuk semak 
struktur ayat dan idea 
karangan pelajar.” (R4) 

2. Potensi 
Penggunaan 

Maklum balas segera 
Membantu pelajar 
memahami tatabahasa dan 
kosa kata secara pantas 

“Pelajar dapat jawapan 
terus bila tanya tentang 
nahu atau sorf.” (R2) 

Galakan 
pembelajaran kendiri 

Menggalakkan pelajar 
belajar di luar waktu kuliah 

“Mereka jadi lebih suka 
explore bahasa Arab 
sendiri.” (R6) 

Interaktiviti dan 
motivasi 

Kaedah interaktif 
tingkatkan minat belajar 

“Pelajar nampak lebih 
bersemangat bila ada 
‘chatbot’ bantu mereka.” 
(R8) 

3. Cabaran 
Penggunaan 

Ketepatan konteks 
bahasa Arab 

Jawapan kadangkala tidak 
menepati konteks linguistik 
Arab 

“Ayat kadang-kadang 
betul tapi tak sesuai dari 
segi balaghah.” (R3) 

Plagiarisme dan etika 
Pelajar salin terus tanpa 
faham 

“Kita kena pastikan 
mereka faham, bukan 
sekadar salin jawapan 
AI.” (R7) 

 Penggantian peranan 
pensyarah 

Kebimbangan pengajaran 
jadi terlalu bergantung 
kepada teknologi 

“Saya risau bila pelajar 
kurang berinteraksi sebab 
semua rujuk AI.” (R5) 

Tema Utama Subtema/Kategori Dapatan Utama Petikan Responden 

4. Cadangan 
Strategi 

Latihan & kesedaran 
Perlunya latihan berterusan 
untuk pensyarah & pelajar 

“Kita perlu bengkel khas 
untuk kawal penggunaan 
yang beretika.” (R9) 

Polisi & garis 
panduan 

Keperluan kepada dasar 
rasmi di peringkat 
fakulti/universiti 

“Perlu ada garis panduan 
dari fakulti agar 
penggunaan lebih 
selamat.” (R1) 

 
 Jadual di atas menunjukkan bahawa kebanyakan responden menyambut baik penggunaan 
ChatGPT sebagai alat bantu dalam pembelajaran bahasa Arab, terutama dalam memberi maklum 
balas segera dan memperkukuh pembelajaran kendiri. Walau bagaimanapun, terdapat terdapat 
kebimbangan terhadap ketepatan bahasa, kebergantungan pelajar, serta risiko etika akademik. 
Justeru, dicadangkan agar penekanan kepada penyediaan latihan, penggubalan garis panduan, dan 
integrasi berstruktur dalam pengajaran. 

 
PERBINCANGAN DAPATAN KAJIAN. 
 
Perbincangan dapatan kajian dapat dihuraikan berdasarkan kepada perkara-perkara berikut; 
 
Potensi ChatGPT dalam Pembelajaran Bahasa Arab.  
 
ChatGPT dilihat mampu memberi jawapan segera kepada pertanyaan pelajar tentang tatabahasa, 
kosa kata dan ayat. Ia juga dapat menyokong pembelajaran sepanjang hayat dengan membolehkan 
pelajar belajar secara fleksibel di luar bilik kuliah. Kaedah interaktif yang disediakan oleh ChatGPT 
mampu meningkatkan minat belajar di kalangan pelajar selain daripada membantu mereka dalam 
usaha memperoleh rujukan dengan cepat dan berkesan. 
 
Cabaran Penggunaan ChatGPT.  
 
Dalam aspek Ketepatan Maklumat, ChatGPT kadang kala memberi maklumat yang kurang tepat 
atau tidak sesuai konteks bahasa Arab. Terdapat juga situasi kebergantungan peelajar terlalu 
bergantung kepada AI, yang boleh mengurangkan interaksi dengan pensyarah. Penggunaan tanpa 
bimbingan boleh membawa kepada isu akademik seperti plagiat dan penurunan pemikiran kritis. 
Justeru, pelajar perlu bijak menggunakan ChatGPT supaya tidak menjejaskan tahap akademik 
pelajar. ChatGPT hanya medium pemerolehan ilmu. Tugas pelajar adalah belajar dan mahirkan 
ilmu. Pelajar boleh meniru ChatGPT untuk belajar dan memahami ilmu, bukannya hanya meniru 
ilmu tanpa usaha memajukan intelektual diri. Pada masa yang sama, pensyarah perlu menyediakan 
tugasan yang lebih sesuai agar pelajar memperoleh ilmu dengan penggunaan ChatGPT. 
 
Persepsi Pensyarah. 
 
Pensyarah melihat ChatGPT sebagai alat sokongan yang bermanfaat tetapi menegaskan perlunya 
garis panduan yang jelas agar penggunaannya selari dengan objektif pembelajaran dan nilai 
akademik. Pasa masa yang sama, pensyarah juga perlu lebih mahir memikirkan bentuk soalan 
tugasan dan penilaian yang relevan. Pensyarah perlu bersedia dan positif dalam usaha meneroka 
alam bari akademia.  

Cadangan Strategi 
 
Terdapat beberapa cadangan strategi berkait dengan penggunaan ChatGPT dalam pembelajaran. 
Antaranya ialah dengan menyediakan latihan dan bengkel penggunaan ChatGPT kepada pensyarah 
dan pelajar serta membangunkan garis panduan etika penggunaan AI dalam konteks akademik. 
ChatGPT juga boleh diintegrasikan ChatGPT secara berstruktur dalam Rancangan Pengajaran 
Harian (RPH). Selain itu, penilaian hasil kerja pelajar secara holistik dan kritikal diperlukan bagi 
mengelakkan kebergantungan mutlak kepada AI. 

 
KESIMPULAN 
 
ChatGPT memiliki potensi besar sebagai alat bantu pengajaran dan pembelajaran bahasa Arab. 
Namun, penggunaannya perlu dilakukan secara berhati-hati dan bertanggungjawab. Pendekatan 
strategik dan beretika perlu diambil bagi memastikan teknologi ini benar-benar memberi manfaat 
dan tidak menjejaskan keaslian serta kualiti pendidikan. 

